
        Наталля Уладзіміраўна Прыступа нарадзілася 

ў вѐсцы Малоткавічы Пінскага раѐна. Вучылася ў 

Рэчыцкай спецшколе-інтэрнаце (яна інвалід з 

дзяцінства).  
       Свой першы зборнік з сімвалічнаю назваю 

“Попытка” выдала ў 1996 годзе. Спроба на самой 

справе акзалася ўдалай і з інтэрваламі ў год-два ў 

розных выдавецтвах Берасцейшчыны выходзяць 

яшчэ 6 зборнікаў паэтэсы: “Кленовые листья” ( 

1997), “Быль” ( 1998, у сааўтарстве з Лізай 

Палеес),  “С любовью” (1999),  “Белый взмах”  

(2001, у сааўтарстве з А.Мірчук), “Два крыла” 

(2004),  “В объятиях судьбы” (2006, у сааўтарстве з 

В. Казакевічам).  Н. Прыступа  друкавала свае 

вершы у калектыўных зборніках “Надзея”,  “Памяць аб крылах”, “Лѐгкіх 

карункаў чароўная чарада”, “Берасцейскія карані”, “Берагі Таўрыды”, 

“Сустрэча” (Баранаул), а таксама ў часопісах “Акно”, “Нѐман”, “Белыя 

снегіры” (Масква) і інш. 

             Наталля Прыступа – з’ява адметная ў сучаснай берасцейскай паэзіі, 

яна паэтка з выразным індывідуальна-аўтарскім стылем. Даследчыца 

мастакоў слова Піншчыны В.Локун лічыць, што паэзія Н.Прыступы 

“балансуе на сумежжы рэалізма і мадэрнізма, лірыкі і “інтэлектуалізма”. Яе 

вершы метафарычныя і асацыятыўныя”. 

 

            Душа залечится участьем. 

            Ещѐ поговори со мной. 

            Ассоциируется счастье 

            С залѐтом птицы голубой. 

       Тэма адзіноты, неўладкаванасці чалавечага жыцця таксама займае 

значнае месца ў паэтычнай спадчыне Н.Прыступы.  

       Духоўным апірышчам і маральнай падтрымкай у нялѐгкім лѐсе паэтэсы 

былі яе маці, сябры, напаўторная прырода Піншчыны; яны ж натхнялі Н. 

Прыступу на паэтычную творчасць. З цеплынѐю і нават некаторай 

настальгіяй згадвае аўтар верша “В пам'ять о детском доме”  пра свае 

дзіцячыя, шчырыя і светлыя ў праявах-успамінах гады. Сваю крэўную і 

духоўную паяднанасць з маці паэтка асацыіруе з самім жыццѐм, з зямной 

надзеяй і найвялікшым шчасцем: Пока жива любовь, пока со мною мама, я 

ни за что судьбу не упрекну. 

       У  творчасці Н.Прыступы цяжка адшукаць вершы выключна пейзажнай 

лірыкі: стан прыроды часцей за ўсѐ яна суадносіць з уласнымі 

перажываннямі і пачуццямі: 

 

              Сердце стремилось к простору и дали… 

              Даже надежды любви не оставил. 

              Всѐ, чем жила, схоронила метель. 



              А за окном торжествует апрель 

              Редким стараньем растущих проталин, 

              Щебетом первой вернувшейся стаи… 

              Прочен сиянием солнечный день! 

             Мыслится в новом цветеньи сирень… 

       “Творчасць паэтэсы”, - слушна заўважае В.Локун, - як і яе жыццѐ, 

успыхнула нечакана ярка і непаўторна, каб у самым росквіце нечана 

абарвацца…”. 

         У 2005 годзе Наталля Прыступа была прынята ў Саюз беларускіх 

пісьменнікаў.  

         Наталля Уладзіміраўна актыўна ўдзельнічала у культурным і 

грамадскім жыцці горада, працавала літаратурным кансультантам у газеце 

“Пінскі веснік”, падтрымлівала сувязь з многімі пінскімі паэтамі. 

          У 2006 годзе выйшаў зборнік “В объятиях судьбы”, у якім змешчаны 

вершы Валерыя Казакевіча і Наталлі Прыступы. Калі зборнік рыхтаваўся да 

выхаду ў свет, Наталлі Прыступы не стала.  

          Няма сумненняў, што створанае Наталляй Уладзіміраўнай будзе жыць 

доўга. Яе творы – гэта яна сама. Значыць, яна застанецца сярод шматлікіх 

удзячных чытачоў.            

